
				पुटमेतत् सुपुष्टितम्
११६
काव्यमाला ।




काचिन्निजाङ्कमधिरोप्य शनैर्विपञ्चीं

गाथामुपाक्रमत पाठयितुं शिवस्य ।

तस्या विलोचनजलैः पुनरार्द्रव(य)द्भि-

स्तन्त्रीं स्वकीयजलता प्रकटीकृतैव ॥ १० ॥

एका त्रपोदयवशेन पुनः सखीनां

चित्ते विधातुमसमक्षमपारयन्ती ।

बाह्यं विहाय करणं पटतूलिकादि

चेतःपटे स्मरणतूलिकया लिलेख ॥ ११ ॥

शीघ्रं नयात्र सखि संप्रति नीलकण्ठ-

मित्यूचिषी सपदि मात्र(तृ)भयेन काचित् ।

तीव्रातपादुपवनादिति पूरयित्वा

लीलामयूरविषयं वचनं चकार ॥ १२ ॥

चक्षुश्चकार निजसद्मनि यत्र यत्र

विश्लेषणैर्गिरिशमैक्षत तत्र तत्र ।

एतधृवं(/) सपदि संगमतोऽपि मन्ये

विश्लेष एव दयितेन वनं(रं) वधूनाम् ॥ १३ ॥

शंभुर्यथा गृहमगान्मम भैक्षकाङ्क्षी

मां भिक्षयैव सह दत्तवती तदानीम् ।

प्राप्तः स एव हृदयालयमाशु तस्मै

किं देयमद्य कथयेति सखीमपृच्छत् ॥ १४ ॥

अध्यापितो रहसि केलिशुकः कयापि

नामानि मन्मथरिपोर्विरहार्तिशान्त्यै ।

तानि क्षणाद्गुरुजनस्य परो निगद्य

तस्या मनस्थविकृतिं प्रकटीचकार ॥ १५ ॥

यः कोऽपि सोऽस्तु विषमा गतिरेष रोगो

भस्मार्पणं निखिलरोगसमा चिकित्सा ।

